
    Para a miña nai e o meu pai.




    Para quen busca sempre




    as outras historias, as pequenas historias, as historias que se coñecen pouco, as humildes.

    Outra historia de había unha vez...

    POIS HABÍA UNHA VEZ




    —Había unha vez…




    —¿Cando?




    —Hai tempo.




    —¿Moito tempo?




    —Moito tempo.




    —¿E que había?




    —Un reino.




    —¿Por que un reino?




    —Porque si, sempre é así.




    —Pois eu non quero.




    —¿E que queres ti?




    —Unha escola.




    —Nunca hai escolas nos contos de había unha vez.




    Nos contos de había unha vez hai reinos con rei.




    —Pois é mellor unha escola,




    máis útil.




    —É…




    Pois había unha vez,




    hai tempo,




    moito tempo,




    unha escola.




    —E un campo de fútbol, e un parque, e unha praia, e un lameiro.




    —¿Para que queres ti un lameiro?




    —Para xogar coa lama.




    —¿Sabes como ías quedar?




    —Si, como unha porcallana,




    pero eu quero.




    —Moi ben.




    Pois había unha vez,




    hai tempo,




    moito tempo,




    unha escola




    e un campo de fútbol, e un parque, e unha praia, e un lameiro.




    —Ten que chover.




    —¿Por que?




    —Para que o lameiro teña lama,




    se non, sería terra seca




    e non presta.




    —Tes razón.




    Chovía,




    e naquel lugar,




    cando chovía,




    saían da escola




    para andar na lama.




    —Gústame ese lugar.




    —Alégrome.




    —É un lugar fantástico,




    un lugar de conto.




    —Aínda non pasou nada.




    —¿Paréceche pouco?




    A min nunca me deixan xogar na lama.




    —Pero é que un día…




    —¿Que día?




    —Calquera.




    —¿Era fin de semana?




    —Se cadra.




    —Non hai escola




    e se non hai escola




    non podes xogar na lama.




    —O que pasou non ten nada que ver coa lama.




    —¡Que mágoa!




    —Ou quizais si.




    Intenta estar caladiña,




    déixame falar a min.




    —Di, muller, di.




    —Un día apareceu unha fada




    e todo cambiou.




    —¿Unha fada?




    —¿Non che gustan as fadas?




    —Non.




    —Pode ser outra cousa.




    —Mellor.




    —Un día apareceu unha meiga




    e todo cambiou.




    —¿Unha meiga boa?




    —As meigas sempre son boas.




    —Prefiro unha bruxa mala,




    dálle máis emoción.




    —Pois veña:




    apareceu unha bruxa mala




    e todo cambiou.




    —¿Cambiou todo o que había?




    —Todiño.




    —¿En que o cambiou?




    —Volveuno de pedra.




    —¿A xente tamén?




    —Tamén.




    Tiña que vir alguén

